

ՀԻՄՆԱՎՈՐՈՒՄ
«Պետական սահմանի մասին» Հայաստանի Հանրապետության օրենքում լրացումներ կատարելու մասին», «Դատական ակտերի հարկադիր կատարման մասին» օրենքում լրացում  կատարելու  մասին», «Օտարերկրացիների մասին» օրենքում լրացում կատարելու մասին», «Հայաստանի Հանրապետության քաղաքացիական դատավարության օրենսգրքում փոփոխություն և լրացում կատարելու մասին» և «Նույնականացման քարտերի մասին» Հայաստանի Հանրապետության օրենքում լրացում կատարելու մասին» օրենքների նախագծերի ընդունման

        Ընթացիկ իրավիճակը և իրավական ակտի ընդունման անհրաժեշտությունը
«Պետական սահմանի մասին» օրենքի նախագծի ընդունումը պայմանավորված է օրենքով ՀՀ քաղաքացիների ՀՀ մուտքի և ելքի հետ կապված հարաբերությունները կանոնակարգելու անհրաժեշտությամբ: Օրինագծի հետ ներկայացված  «Դատական ակտերի հարկադիր կատարման մասին» օրենքում լրացում  կատարելու  մասին» օրենքի նախագծի մշակումն իր հերթին պայմանավորված է ՀՀ կառավարության 2015 թվականի սեպտեմբերի 25-ի թիվ 1141-Ն որոշման 4-րդ հավելվածով հաստատված Ոստիկանության կողմից քաղաքացիներին ծառայությունների մատուցման ոլորտում հայտնաբերված կոռուպցիոն ռիսկերի և դրանց չեզոքացմանը և (կամ) նվազեցմանն ուղղված միջոցառումների ծրագրի 20-րդ կետից, որի համաձայն հստակ օրենսդրական կարգավորումներ պետք է նախատեսվեն նաև հետախուզվող պարտապանների՝ Հայաստանի Հանրապետությունից ելքը ժամանակավոր սահմանափակելու համար: 
Ներկայումս ՀՀ քաղաքացիների՝ Հայաստանի Հանրապետություն մուտք գործելու և Հայաստանի Հանրապետությունից ելքի հետ կապված հարաբերությունները, մասնավորապես՝ անչափահասների մասով, հստակ և ամբողջական օրենսդրական կարգավորում չունեն: Բացի այդ, պարտադիր զինվորական ծառայության ընթացքում զինծառայողների ելքի թույլտվություն տալու գործընթացը նույնպես հստակ կանոնակարգված չէ, ամրագրված չեն նաև այլընտրանքային ծառայության ընթացքում ծառայողների Հայաստանի Հանրապետությունից ելքի հետ կապված հարցերը: 
Ներկայացված օրինագծերի փաթեթով առաջարկվում է լրացնել նշված օրենսդրական բացերը:

    Առաջարկվող կարգավորման բնույթը 
«Պետական սահմանի մասին» օրենքում լրացումներ կատարելու մասին» օրինագծով հստակ սահմանվում են Հայաստանի Հանրապետության քաղաքացիների Հայաստանի Հանրապետություն մուտք գործելու և Հայաստանի Հանրապետությունից ելքի հետ կապված հարաբերությունները, ելքի ժամանակավոր սահմանափակումների կիրառման դեպքերը, 16 տարին չլրացած կամ դատական կարգով անգործունակ ճանաչված ՀՀ քաղաքացիների՝ Հայաստանի Հանրապետությունից ելքի հետ կապված առանձնահատկությունները: 
Նախագծով սպառիչ թվարկվել են այն դեպքերը, երբ ժամանակավոր սահմանափակվում է Հայաստանի Հանրապետության քաղաքացու՝ Հայաստանի Հանրապետությունից ելքը: Մասնավորապես, եթե՝
1) քաղաքացին Հայաստանի Հանրապետության օրենսդրությամբ սահմանված կարգով պարտադիր զինվորական ծառայության կամ այլընտրանքային ծառայության մեջ է գտնվում․
[bookmark: _GoBack]2) հայտարարվել է զորահավաք և  քաղաքացին զորակոչվել է զորահավաքային զինվորական ծառայության կամ զորահավաքային զորակոչի ենթակա քաղաքացին չունի Հայաստանի Հանրապետության պաշտպանության բնագավառի պետական լիազորված մարմնի զորակոչային և զորահավաքային համալրման ծառայության՝ իր զինվորական հաշվառման վայրի տարածքային ստորաբաժանման կողմից տրված՝ Հայաստանի Հանրապետությունից մեկնելու թույլտվություն.
3) քաղաքացու նկատմամբ Հայաստանի Հանրապետության քրեական դատավարության օրենսգրքով սահմանված կարգով կիրառվել է խափանման միջոց՝ մինչև ընտրված խափանման միջոցի վերացումը: Խափանման միջոցի առկայության դեպքում Հայաստանի Հանրապետության պետական սահմանի անցման կետերում սահմանային վերահսկողություն իրականացնող լիազոր մարմինն անձի ելքը Հայաստանի Հանրապետությունից թույլատրում է սահմանափակում նախաձեռնող (կիրառող) մարմնի կողմից՝ ընտրված խափանման միջոցի վերացման մասին սահմանային էլեկտրոնային կառավարման տեղեկատվական համակարգում համապատասխան գրառման առկայության դեպքում.
4) քաղաքացին դատապարտվել է հանցագործություն կատարելու համար՝ մինչև հիմնական պատժի կրման ավարտը կամ օրենքով սահմանված կարգով պատժից ազատվելը (բացառությամբ որոշակի պաշտոններ զբաղեցնելու կամ որոշակի գործունեությամբ զբաղվելու իրավունքից զրկելը կամ զինվորական ծառայության մեջ սահմանափակումը որպես հիմնական պատիժ նշանակված լինելու դեպքերի).
5) քաղաքացին Հայաստանի Հանրապետությունից ելք կատարելիս չի ներկայացրել սույն օրենքի 10.2-րդ և 11.1-ին հոդվածներով պահանջվող փաստաթղթերը կամ ներկայացրել է անվավեր փաստաթղթեր կամ փաստաթղթերի ստուգման արդյունքում հիմքեր կան ենթադրելու, որ ներկայացված փաստաթղթերը կեղծ են կամ չեն պատկանում այն ներկայացնողին.
6) 16 տարին չլրացած երեխայի ծնողներից կամ այլ օրինական ներկայացուցիչներից մեկի հայցի շրջանակներում Հայաստանի Հանրապետության քաղաքացիական դատավարության օրենսգրքով սահմանված կարգով ժամանակավորապես սահմանափակվել է երեխայի ելքը Հայաստանի Հանրապետությունից.
7) նրա նկատմամբ՝ որպես հետախուզվող պարտապան, հարկադիր կատարումն ապահովող ծառայության պաշտոնատար անձի կողմից կայացվել է ելքի իրավունքը սահմանափակելու վերաբերյալ որոշում.
8) նա հանցանք կատարելու կասկածանքով հետապնդվում (որոնվում) է օպերատիվ-հետախուզական գործունեություն իրականացնող կամ քրեական հետապնդման մարմնի կողմից՝ փախուստը կանխելու ու տաք հետքերով հանցանքը բացահայտելու նպատակով.
9) քաղաքացին՝ որպես մեղադրյալ (ամբաստանյալ), հետախուզվում է:
Նախագծով նախատեսվել են նաև Հայաստանի Հանրապետության քաղաքացու ելքի իրավունքը սահմանափակելու ժամկետները, Հայաստանի Հանրապետություն մուտք գործելու և Հայաստանի Հանրապետությունից ելքի փաստաթղթերը:
Միաժամանակ, նախագծով սահմանվել են այն դեպքերը, երբ Հայաստանի Հանրապետության պաշտպանության բնագավառի պետական լիազորված մարմնի կողմից պարտադիր զինվորական ծառայության ընթացքում թույլատրվում է զինծառայողի ելքը  Հայաստանի Հանրապետությունից:
Օրենքն ընդունվելուց հետո 6 ամսվա ընթացքում Կառավարության որոշմամբ կնախատեսվեն նաև զինծառայողների և այլընտրանքային ծառայության իրականացումը կազմակերպող և վերահսկող պետական մարմնի կողմից ելքի թույլտվություն տալու ընթացակարգը, անհրաժեշտ փաստաթղթերը:
 «Դատական ակտերի հարկադիր կատարման մասին» օրենքում լրացում  կատարելու  մասին» օրենքի նախագծով հետախուզվող պարտապան ֆիզիկական անձ հանդիսացող Հայաստանի Հանրապետության քաղաքացու կամ պարտապան իրավաբանական անձի իրավասու անձի ելքի իրավունքը Հայաստանի Հանրապետությունից ժամանակավորապես սահմանափակվում է հարկադիր կատարողի որոշմամբ օրենքով նախատեսված դեպքերում:
«Օտարերկրացիների մասին» օրենքում լրացում կատարելու մասին» օրենքի նախագծով Հայաստանի Հանրապետությունից ելքի սահմանափակման Հայաստանի Հանրապետության քաղաքացիների համար օրենքով նախատեսված դեպքերը տարածվում են նաև օտարերկրացիների վրա, եթե «Օտարերկրացիների մասին» օրենքով կամ Հայաստանի Հանրապետության միջազգային պայմանագրերով այլ բան նախատեսված չէ:
Օրինագծերի փաթեթում ներառվել է նաև «Հայաստանի Հանրապետության քաղաքացիական դատավարության օրենսգրքում փոփոխություն և լրացում կատարելու մասին» օրենքի նախագիծը, որով Դատարանը 16 տարին չլրացած երեխայի՝ Հայաստանի Հանրապետությունից ելքը ժամանակավոր սահմանափակելու վերաբերյալ հայցադիմումը վարույթ ընդունելու հարցը լուծում է անհապաղ՝ ոչ ուշ, քան այն ներկայացվելու հաջորդ օրը: Դատարանը հայցադիմումը վարույթ ընդունելու մասին որոշմամբ մինչև ընտանեկան վեճի վերաբերյալ գործով վճռի օրինական ուժի մեջ մտնելը ժամանակավոր սահմանափակում է երեխայի ելքի իրավունքը Հայաստանի Հանրապետությունից:
 «Նույնականացման քարտերի մասին» Հայաստանի Հանրապետության օրենքում լրացում կատարելու մասին» օրենքի նախագիծը նախապատրաստվել է միջազգային պայմանագրերով նախատեսված դեպքերում ՀՀ քաղաքացիների համար նույնականացման քարտերով ճամփորդելու հնարավորություն նախատեսելու համար։ Հայաստանի Հանրապետության և Վրաստանի միջև գործում է միմյանց քաղաքացիների՝ առանց մուտքի վիզայի այցելության ռեժիմ, որը սահմանվում է Հայաստանի Հանրապետության և Վրաստանի Հանրապետության քաղաքացիների՝ իրենց տարածքներով առանց վիզաների տեղաշարժման մասին 1993թ. մայիսի 19-ի համաձայնագրով։ Ներկայումս երկու երկրների կառավարությունները քննարկում են ներքին անձնագրերով միմյանց հետ պետական սահմանը հատելու հնարավորություն սահմանելու հարցը, ուստի ներպետական օրենսդրությունը միջազգային պայմանագրերի պահանջներին համապատասխանցնելու անհրաժեշտություն է առաջացել։
Միաժամանակ, նախագծերի ընդունման դեպքում պետական բյուջեի եկամուտների ավելացում կամ նվազում չի նախատեսվում: 

Նախագծի մշակման գործընթացքում ներգրավված ինստիտուտները
Նախագծերը մշակվել են ՀՀ ոստիկանության կողմից:

Ակնկալվող արդյունքը. 
Կկանոնակարգվեն Հայաստանի Հանրապետության քաղաքացիների՝ Հայաստանի Հանրապետություն մուտք գործելու և Հայաստանի Հանրապետությունից ելքի հետ կապված հարաբերությունները, մասնավորապես, օրենքով հստակ կնախատեսվեն այն պահանջներն ու փաստաթղթերը, որոնք անհրաժեշտ կլինեն անչափահասների՝ Հայաստանի Հանրապետությունից ելքի համար, իրավակիրառ պրակտիկայում կնվազեն կամայականությունների դրսևորման հնարավորությունները, կլրացվեն ու կվերանան Հայաստանի Հանրապետություն մուտք գործելու և Հայաստանի Հանրապետությունից ելքի հետ կապված հարաբերություններում օրենսդրական բացերն ու հակասությունները, կկանոնակարգվեն զինծառայողների, ինչպես նաև հետախուզվող պարտապանների՝ Հայաստանի Հանրապետությունից ելքի հետ կապված հարաբերությունները:
Նախագծերի ընդունմամբ անհրաժեշտություն կառաջանա համապատասխան փոփոխություններ կատարել ՀՀ կառավարության 2006 թվականի հունիսի 22-ի «Հայաստանի Հանրապետության կառավարության սահմանային էլեկտրոնային կառավարման տեղեկատվական համակարգ ստեղծելու, դրա շահագործման կարգը և համակարգից օգտվողների ցանկը սահմանելու մասին» թիվ 884-Ն որոշման մեջ:

